
Fjalim për Konferencën e 11-të vjetore të Bursës së Maqedonisë 

“Sfidat Ekonomike Ndërkombëtare dhe Rajonale” 

Siç është thënë më 30 prill, 2010 

 

Ministër Djankov, mysafirë të nderuar, është kënaqësi të jesh këtu në këtë konferencë, dhe një 

nder për mua t’i bashkangjitem këtij paneli prestigjioz mbi sfidat ekonomike ndërkombëtare dhe 

rajonale. Dëshiroj të falënderoj Bursën e Maqedonisë dhe Drejtorin e përgjithshëm ekzekutiv, 

Ivan Steriev, për organizimin e këtij forumi të rëndësishëm për të diskutuar ekonominë e 

Maqedonisë, dhe për faktin që na dha arsye të shkëlqyer që të kalojmë një fundjavë në Ohër. 

 

Këtë javë jam kthyer nga SHBA-të ku tema e tregjeve financiare ishte aktualisht në fokus. Dhjetë 

ditët e fundit i kalova në Njujork dhe atje, në Menhetn, përderisa presidenti Obama trajtonte 

çështjet kyçe të reformës financiare, fokusi ishte në drejtim të asaj se çfarë masash mund të 

ndërmirren për të trajtuar problemet që sollën deri te kriza ekonomike në rend të parë. Kur nuk 

ekzistojnë rregulla të qarta dhe praktika të mira, njerëzit nuk kanë besim në sistem- dhe kjo na 

shkakton dëm të gjithëve. Edhe pse përvoja e Maqedonisë me krizën ka qenë më pak dramatike 

se ajo e vendit tim, ose shumë vendeve tjera, presidenti Obama me të drejtë identifikoi një fakt 

që është relevant për të gjithë këtu: “… sistemi ynë funkcionon - tregu ynë është i lirë – vetëm 

atëherë kur ka mbrojtje themelore që parandalojnë abuzimin, që kontrollojnë hapat e tepruara, që 

sigurojnë se është më fitimprurëse të luhet sipas rregullave sesa të luhet me sistemin”. 

 

Unë me kënaqësi pres të dëgjoj panelistët e tjerë të shquar dhe jam i kënaqur që sot do të ndaj me 

ju disa mendime mbi sfidat ekonomike me të cilat përballet Maqedonia. Posaçërisht, unë do të 

flas se si ju pjesëmarrësit në këtë konferencë, si liderë në biznes dhe financa, mund t’i ndihmoni 

Maqedonisë të tejkalojë këto sfida. 

 

Për një kohë të gjatë kam qenë sudiues dhe admirues i tregjeve të kapitalit; Wall Street ka qenë 

pjesë e jetës sime qysh nga fëmijëria. Gjyshi im kishte një vend në Bursën e Njujorkut, dhe unë 

kam punuar në ndërmarrjen e tij gjatë një vere derisa isha në Universitet, përpara se të vazhdoja 

me studimet për Magjistraturë për administratë biznesi.  

 

Bursa e Maqedonisë, që nga zilja e parë e saj që ra në vitin 1996, ka qenë një motor vital për 

rritje. Shtetet e Bashkuara kanë punuar për të ngritur këtë motor nëpërmjet ndihmave tona. 

Projekti ynë i parë i USAID-it me Bursën e Maqedonisë ishte një projekt prej 1.35 milion 

dollarësh për Zhvillimin e tregut të kapitalit që bleu hardverin e kompjuterëve të cilët më tej 

ndihmuan Bursën e Maqedonisë të transferohet nga një tregëtim me telefon në tregëtim 

automatik. Ky projekt gjithashtu siguroi ndihmë teknike për Bursën e Maqedonisë për përgatitjen 

e ligjeve të sigurisë, ligjeve të fondeve investuese, dhe prospektet për kompanitë. 

 

Ne kemi vazhduar me këtë qasje të përgjithshme të përkrahjes së tregut, duke shpenzuar 2.5 

milion dollarë për të ndihmuar Bursën e Maqedonisë në zhvillimin e tregjeve të kapitalit, dhe 

gjatë tre viteve të fundit kemi promovuar implementimin e praktikave të qeverisjes së mirë 

korporative në mes të kompanive të Maqedonisë, kemi ndihmuar në rritjen e transparencës së 

tregjeve financiare, dhe kemi përmirësuar qasjen deri te kapitali. Ne i kemi sjell Komisionit për 

letra me vlerë ndihmë të drejtpërdrejt teknike për të përmirësuar raportimin financiar dhe 

dhënien e informatave, dhe e gjithë kjo ka ndihmuar në rritjen e sigurisë dhe besimit të 

investuesve. 

 

Institucionet financiare dhe tregjet nëpër botë kanë kaluar nëpër një turbullirë gjatë dy viteve të 

fundit. Kjo ka nënvizuar nevojën që qeveritë dhe tregjet të punojnë së bashku me besim dhe 

bashkëpunim, dhe jo në mosbesim dhe në konkurrencë. Ashtu siç theksoi edhe presidenti Obama 

vitin e kaluar, ajo që kemi mësuar nga rënia globale ekonomike është se tregu është mekanizmi 

më efektiv për krijimin e mirëqenies dhe për distribuimin e resurseve, por nëse tregu është 

plotësisht i parregulluar, pa korniza të mirë të menduara për të kanalizuar energjinë e tij kreative, 

atëherë ai dhe klientët e tij – mund të përfundojnë në një vend shumë të keq. 

 

Unë jam i kënaqur të shoh që Bursa e Maqedonisë ka marrë përkrahje të fuqishme nga qeveria 

juaj, përfshirë këtu edhe pjesëmarrjen e udhëheqësve kryesorë në këtë konferencë. Gjithsesi, 

Biznesi duhet gjithashtu t’i drejtohet qeverisë për të siguruar drejtim, siguri dhe një mjedis që 

mundëson suksesin. Kjo kërkon diçka më shumë sesa politikë lokale, politikë etnike, ose politikë 

partiake. Kjo kërkon politikë të bazuar në ndjekjen e progresit, dhe ka të bëjë me lëvizjen përpara 

për të arritur aty ku duhet të jeni për të arritur tregjet, për të joshur investime, dhe për t’u 

fokusuar në biznes. Që kjo të ndodhë, biznesi duhet të sigurojë që zëri i tij dëgjohet dhe duhet të 

sigurojë udhëheqje. 

 

Si një ekonomi e vogël e hapur, hapi i parë për Maqedoninë është të lëvizë përpara në drejtim të 

integrimeve euro-atlantike. Kjo ka qenë qëllimi i deklaruar e disa qeverive me rradhë të 

Maqedonisë, dhe në kërkesë të Maqedonisë, ne e kemi përkrahur atë qëllim. Shumë të tjerë, 

ashtu si unë, e kemi përmendur këtë më parë: Bizneset dijnë vlerën e anëtarësisë në NATO. 

Është një shenjë e stabilitetit. Edhe pse prosperiteti nuk sigurohet  me ndonjë mjet garantues, 

anëtarësia në NATO ndihmon në krijimin e një mjedisi në të cilin bizneset arrijnë sukses. 

 

E njëjta vlen edhe për anëtarësinë në BE, siç është vërë re nga përvoja e fqinjit të Maqedonisë, 

Bullgaria. Sipas një studimi të vitit 2009 nga Instituti i Luksemburgut për studime evropiane dhe 

ndërkombëtare , anëtarësimi në BE i ka sjellë një stimul të madh ekonomisë së Bullgarisë. Derisa 

sa nuk goditi kriza në vitin 2008, Bullgaria po përjetonte një rritje të investimeve të huaja të 

drejtpërdrejta me mbi 20% dhe kishte një stabilitet të paparë më herët të valutës kombëtare. 

 

Leksioni është i qartë, dhe unë mendoj që njerëzit e Maqedonisë e kuptojnë këtë: Anëtarësia në 

NATO dhe progresi drejt anëtarësimit në BE nënkuptojnë prosperitet. Shtetet e Bashkuara  që 

kanë kontribuar me gati një miliardë dollarë në ndihma dhe një kapital të pallogaritshëm politik 

për të siguruar suksesin e Maqedonisë, dëshirojnë të shohin Maqedoninë në tavolinën e NATO-s. 

Sidoqoftë, Shtetet e Bashkuara nuk mund të zgjidhin çështjen e emrit për ju. Përderisa 

shpresojmë që qeveritë e Maqedonisë dhe Greqisë të japin udhëheqjen për të zgjedhur këtë 

mosmarrveshje, ne e kuptojmë që ata nuk mund ta bëjnë këtë të vëtëm. Zëri i biznesit – zëri juaj- 

patjetër duhet të jetë pjesë e diskutimit publik. 

 

Si njerëz të biznesit, siç jeni të gjithë ju, keni investuar në suksesin e Maqedonisë, në ardhmërinë 

e vendit në familjen euro-atlantike të kombeve. Do të thoja që të gjithë ju keni shumë që u është 

vënë në rrezik, dhe që duhet të merrni përsipër një rol udhëheqës në zgjidhjen e hiperbolës, 

keqkuptimit, dhe frikës që ka hedhur hije mbi zgjidhjen e çështjes së emrit. Kjo çështje mund të 

zgjidhet pa prekur çështjet personale siç janë identiteti dhe tradhëgimia. Kjo është ajo të cilës i 

referohem kur them politikë të bazuar në ndjekjen e progresit – vendosja e rezultateve mbi 

hiperbolën dhe vendosja e veprimit mbi frikën.  

 

Në sipërfaqe, mund të duket sikur nuk ekzistojnë shumë gjëra të përbashkëta mes Bursës së 

Maqedonisë dhe Marrëveshjes kornizë të Ohrit, për dallim nga liqeni i mrekullueshëm prapa 

meje. Megjithatë, pikërisht kjo marrëveshje, e nënshkruar nga SHBA-të dhe BE-ja, dhe e 

përkrahur nga OSBE dhe NATO, e që vendosi Maqedoninë në rrugën drejt bashkangjitjes së 

aleancës më të madhe e më të suksesshme në histori, dhe drejt anëtarësimit në Unionin Evropian, 

që të dyja kritike për prosperitetin e Maqedonisë.   

 

Për Shtetet e Bashkuara, Marrëveshja kornizë ka një vlerë shtesë. Si qytetarë të Shteteve të 

Bashkuara ne ndjejmë një lidhje të veçantë me vendin tuaj, ndoshta pjesërisht për shkak të 

diverzitetit fetar, gjuhësor dhe për shkak të përvojave të ndryshme këtu. Gjithashtu, suksesin 

ekonomik të vendit e shohim si drejtpërdrejt të lidhur me suksesin e vërtetë të demokracisë 

multietnike dhe multikonfesionale. 

 

Marrëveshja kornizë siguron bazë për përparimin e Maqedonisë drejt NATO-s dhe BE-së. Kjo 

është arsyeja se pse Shtetet e Bashkuara dhe miqtë tanë nga komuniteti ndërkombëtar vazhdojnë 

të përkrahin atë, dhe njëkohësisht arsyeja se pse nuk mund të përkrahim thirrjet për marrëveshje 

të reja apo për marrëveshje alternative. Marrëveshja kornizë nuk është detyrë e thjeshtë që mund 

të shënohet si e përfunduar, apo çështje përmes të cilës do të fitohen karrige në qeveri. Në vet 

thelbin e saj, Marrëveshja kornizë është përfshirje, ku të gjithë janë të involvuar, kanë mundësi, 

dhe zë i cili dëgjohet në frymën e respektit. Këto janë qëllime afatgjate, dhe kjo është 

domethënia e saktë e Marrëveshjes së Ohrit – njëlloj si idealet mbi të cilat janë krijuar Shtetet e 

Bashkuara, dhe të cilat janë përfshirë në kushtetutën tonë – është një proces vazhdues, udhëzues 

përmes të cilit duhet të përpiqeni  për një shtet gjithnjë e më stabil dhe prosperues. Që të dy 

dokumentet japin bazë për një shoqëri dhe ambient afarist ideal ku të gjithë qytetarët janë të 

siguruar që të drejtat e tyre do të respektohen dhe që do të kenë rol të barabartë dhe të plotë në 

përcaktimin e ardhmërisë së vendit. Kur flasim për “frymën e Marrëveshjes së Ohrit”, kjo është 

ajo për të cilën mendojmë dhe e cila ndikon ekonominë e vendit dhe rajonit.     

 

Suksesi ndërtohet mbi përfshirjen e të gjithë njerëzve në ekonomi. Kjo ishte porosia e një 

presidneti tjetër amerikan i cili, njëlloj si Barak Obama, njohu fuqinë e shpirtit njerëzor dhe 

nevojën për të ndërtuar prosperitet për të gjithë. Në fjalimine  tij të parë gjatë ceremonisë 

inaugurues, Ronald Regan deklaroi që qëllimi i administratës së tij është “një ekonomi e 

shëndetshme, e fuqishme, dhe që vazhdimisht do të rritet me qëllim që do të sigurojë mundësi të 

barabarta për të gjithë amerikanët, pa barriera që vijnë si rezultat i mostolerancës apo 

diskriminimit.”  

 

Duke folur gjatë mesit të asaj që atëbotë ishte recesioni më i vështirë në 60 vitet mes Luftës së 

parë botërore dhe vitit 2008, presidenti Regani kuptoi që prosperiteti afatgjatë është diçka e 

përbashkët për të gjithë kombin, sepse prosperiteti kërkon zhbllokim të talenteve të tërë popullit. 

Ky vërtetim që përfshirja jep fryte, është ajo që çon në politika që sjellin rezultate.  

Natyrisht që ekzistojnë dëshmi për progres në Maqedoni. Rradhitja e vendit nga Doing Business 

e Bankës botërore, e potencuar gjatë takimeve të javës së kaluar të Bankës botërore, siguroi 

dëshmi të fuqishme për potencialin e vendit. Mëgjithatë, rezultatet e vërteta në nivel botëror do 

të vazhdojnë të jenë edhe më tej të pakapshme pa reforma të vërteta, që do të tejkalojnë 

legjislativën apo deklarimet.  

 

Për një kohë të gjatë kam lobuar që Maqedonia është vend me njerëz të talentuar dhe të aftë, me 

dispozita të përgjithshme për të dhënë kontribut në biznes. Sidoqoftë, shumica e pengesave drejt 

prosperitetit nuk vijnë nga përtej kufijve, por nga brenda. Për shembull, ndërhyrja në 

funksionimin e gjyqësisë vazhdon edhe më tej. Kjo ishte një nga çështjet më brengosëse gjatë 

bisedave të mija me zyrtarë në Uashington në lidhje me Maqedoninë gjatë javëve të kaluara. 

Pasiguria në punën e gjyqësisë asnjëherë nuk do të kompenzohet nga puna e lirë dhe përfitimet 

nga tatimet 

 

Mungesa e dialogut të shëndoshë politik gjithashtu pengon dhe ndalon mundësitë e Maqedonisë 

për sukses. Ekzistojnë shumë çështje serioze me të cilat vendi ballafaqohet, dhe disa prej tyre veç 

më i kam përmendur dhe për të cilat çdo ditë më kanë parashtruar pyetje për to. Në fakt, shumica 

e faktorëve që ndikojnë klimën e biznesit dhe të investimeve, përfshirë edhe kualitetin e arsimit, 

ligjet dhe rregullativat dhe niveli deri në të cilin qeveria implementon ato vazhdimisht, pavarësia 

e gjyqësorit dhe besueshmëria e sistemit ligjor, kerkojnë një debatë të përgjegjshme publike. E 

njëjta vlen edhe për vendimet për shpërndarje të fondeve publike. Kjo është mënyra sesi bëhen 

gjërat në komunitetin euro-atlantik.  

 

Sot kam folur për atë se sa është e rëndësishme që Maqedonia të jetë në NATO dhe të ec drejt 

BE-së, për rëndësinë e Marrëveshjes kornizë dhe për frymën e përfshirjes së këtyre qëllimeve, 

dhe të prosperitetit në përgjithësi, dhe për çështje tjera si sundimi i ligjit dhe dialogu politik, që 

rrzikojnë prosperitetin e Maqedonisë nga brenda. Por gjithashtu kam folur për politikën që sjell 

rezultate.  

 

Unë e di se sa njerëz, përfshirë edhe ata të botës së biznesit, besojnë që këto janë nocione eterike 

që u përkasin disa zyrtarëve të lartë qeveritarë dhe anëtarëve të komunitetit ndërkombëtar. Kjo 

është krejtësisht e pavërtetë.  

 

Më lejoni të jem i qartë: Këto janë çështje tuaja, çdonjëra prej tyre. Pa marrë parasysh sa shpesh 

më pyesin, unë mundem vetëm të prezantoj qëndrimin dhe të jap këshillat e qeverisë time, madje 

edhe atëherë kur ato nuk janë ajo që shumica dëshirojnë të dëgjojnë. Mediat gjithnjë diskutojnë 

atë që unë dhe kolegët e mi e themi si përgjigje në pyetjet e tyre. Ata duhet t’ju pyesin juve se 

çfarë ardhmërie ju dëshironi për vendin tuaj. Si mendoni që duhet të zgjidhen problemet, dhe më 

pas të sjellin vendime të duhura. Si udhëheqës dhe si njerëz të biznesit, ju keni përgjegjësinë të 

ngritni zërin tuaj dhe të kërkoni rezultate. Askush nuk është më mirë i përgatitur: Aksionerët dhe 

bordet tuaja kërkojnë përsosmëri, dhe ju bëni gjithëçka mundeni për të kënaqur nevojat e tyre. 

Fuqia e biznesit për të arritur rezultate është evidente dhe qartë shihet këtu në Bursën e 

Maqedonisë, ku shohim një projekt të shquar e të suksesshëm që filloi vetëm me 19 kompani të 

vogla. Si të gjithë ne që jetojmë në shekullin 21, Maqedonia po përballet më sfida reale. Disa 

muajt e ardhshëm janë kritikë për përcaktimin e rezultateve që do të arrihen në dekadën e 

ardhshme apo edhe më tej. Tani është koha që komuniteti i biznesit në Maqedoni të përmbush 

rolin e vet udhëheqës.  

 


